
He kupu whakamahuki  
Hei aratohu mō te whakamahi i ēnei kāri  

Ko te tino whāinga ia o ngā kāri nei he whakahihiri i a 
koutou ki te matapaki i ngā tini ara whakaako hītori ka 
taea. Kei a koutou te tikanga me pēhea e whakamahi 
ai, heoi anō ko te mahi tuatahi pea he ako i ngā momo 
wāhanga o te marau. He nui te kupu hei ako, kia ngahau 
mai hoki! 



Ngā momo kāri
Kāri He Tamaiti Hei Raukura 
He whakahāngaitanga o ngā pou e whā ki te whakaako hītori 

Kāri Whāinga 
E whā katoa ngā whāinga, tūhura mai!  

Kāri Aronga 
E rua ngā aronga, arā Tōku Tū i te Ao me Ngā Pou Herenga 

Kāri Tirohanga 
He tirohanga, he horopaki ako ēnei tirohanga e rima nei:
Whakapapa, Whanaungatanga, Kaitiakitanga, Mana Motuhake me 
te Tūrangawaewae

Kāri Pūkenga 
14 ngā pūkenga hei āwhina i te ako o te hītori

Kāri Kupu 
E 50 ngā kupu hou hei ako mā koutou! Kei Paekupu e 
whakaputuhia ana



Kei te mōhio ahau nō hea,  
nō wai hoki ahau



Ko taku tuakiritanga taku tūāpapa
He uri ahau nō ngā kāwai whakaheke o …

Ka pēhea taku taunaki i te whanaketanga o ngā ākonga 
mā te whakaako hītori?

Whakamānawatia ngā ākonga ki ō rātou ake kōrero tuku 
iho.



Kei te mōhio ahau ki ngā 
kōrero tuku iho o te takiwā e 
noho nei au



Kua tau ōku waewae ki konei, ki ngā urupā o rātou mā.
Tuituia te tangata ki te whenua, te whenua ki te tangata.

Ka pēhea tā tātou whai wāhi ki ngā akoranga tūturu 
whaihua o te kāinga noho?      



Kei te mōhio ahau ki ō mātou 
hononga ki takiwā kē



E pai ai tā tātou noho tahi i te mata o te whenua me hono 
te tangata ki te tangata, te tangata ki te whenua, te 
tangata ki te taiao. 
  
He aha ngā momo ara e tūhono ai te tangata ki wāhi kē? 
I ahatia e ō tātou mātua nō rātou e toro ana ki takiwā kē?



Kei te mōhio ahau ki ngā 
kōrero nehe o Aotearoa



E pūrena ana ngā puna mātauranga i ngā kōrero nehe o 
Aotearoa.
Koia ko te pai o te ako i te hītori, ka mārama te tangata ki 
te ao e noho nei ia.

Kei te tuku ahau i ngā akoranga e hihiri ai ngā ngākau o 
ngā ākonga ki te ako i ngā kōrero nehe o Aotearoa? E hihiri 
ana tōku ngākau ake?



Ngā Pou Herenga  



E mārama ai te tangata ki tōna mana motuhake me ako ia 
i ngā kōrero tuku iho mō tōna iwi/hapū/whānau. Mā reira e 
tau ai te māramatanga o ōna pou herenga, me kī nā reira 
tana tuakiritanga i puāwai mai ai. 

He aha i hira ai tēnei mea te pou herenga? 



Tōku Tū i te Ao



Tamaiti ākona ana i te pā, tū ana ki te ao, tau ana! 

Kāore e kore, ko tētehi o ngā whāinga o te kaiako mō ana 
ākonga ko tō rātou tū pakari i te ao. Koia pea tēnei te tino 
ngākau o te tuakiritanga. 

He aha ngā tū ara e raupīhia ai te tū pakari mā te ako i te 
hītori?



Mana Motuhake



Ko te mana motuhake he kaupapa tāukiuki o te ao Māori.
He mana heke iho tō tēnā, tō tēnā e motuhake ai tātou.

Me pēhea e hāpai ai te mana motuhake mā te whakaako i 
ngā kōrero nehe? Tīkina atu i te kete aronui, i ngā tauira i 
tauiratia ai e ō tātou mātua tūpuna. 



Kaitiakitanga



Ko te kaitiakitanga i te taiao, i te whenua, i te moana me te 
whakapapa, he inati, he māia.
Nō Tangaroa te moana ko ahau hei kaitiaki. 

Matapakihia tēnei kōrero, ā, ka tiki anō ai i tētahi tauira nō 
te taiao i a koutou ka waihanga i ngā ihirangi whakaako 
kōrero nehe.



Tūrangawaewae



Ko te tūrangawaewae o te tangata tōna kawenga ki te ao.
 
He tūranga kei konei mō ōku waewae, hei oranga ngākau, 
hei oranga wairua mōku.  

I tēnei ao e tere nei te huri, i ngā tangata e noho mararā 
ana i ngā wā kāinga, me pēhea e rongo ai te ākonga i te 
rerehua o te tū o ngā waewae ki ōna whenua ake?  
E taea ana te rongo mā huarahi kē?



Whakapapa



Nō ngā kāwai heke ahau o ōku mātua tūpuna. 
He whakapapa ō te katoa. Me āta tiaki i te whakapapa i 
ngā wā katoa, hoki whakamuri, haere whakamua. 

He piki kōtuku i tākina ai i te whakapapa — he aha pea te 
tikanga o tēnei kōrero? 



Whanaungatanga



Ko te manaaki, ko te aroha, ko te atawhai, ko ō tātou 
uara ka hui katoa atu ki roto ki te whanaungatanga. 
Pāhekoheko atu, pāhekoheko mai, whiria ai te muka 
tangata, paiheretia ki te aroha. 

Nō hea mai nei te whanaungatanga, he aha i maimoatia ai 
e tāua, e te Māori? He uri tātou nō te kāwai atua, tūhuratia 
ngā momo horopaki whānui e kitea ai te whanaungatanga 
i ngā tau kua hori. 



He ākonga te tamaiti 
Kei te kapo ake ahau i ngā pūkenga e pai ai taku ako i ngā 
mātauranga o te ao hou. 



Ka tipu taku aroha mō te ako mō ngā kōrero tuku iho…

Ka whai wāhi ahau ki te ako i ngā kōrero tuku iho hei…

Ka ako ahau i ngā akoranga hou mai i ēnei puna…



He uri whakaheke te 
tamaiti 
Kei te kawea e ahau te mana o ōku tūpuna



Ka ahu mai ōku tupuna ki roto i tōku ao. E mōhio ana ahau 
rātou ko aku ākonga i tēnei i te mea…

Ka whāngai ake tōku whānau, tōku hapū, tōku iwi hoki i…

Ka heke mai te ira tangata i…

He aha te wāhi ki a au e pakari ai te mōhio o te ākonga he 
uri whakaheke a ia?



He puna kōrero te 
tamaiti 
Kua māori noa te whakapuaki whakaaro ki tōku reo ake.



Ka taunaki ōku kaiako i tōku mita, tōku reo ā-iwi mā…

Ko te āheinga whakawhiti pūrongo pai e hāngai ana ki…

Ka whakapuaki whakaaro au mā te…

Ka tino mārama ahau ki…nā te mea…



He tangata te tamaiti 
Kei te whakamana ahau i ōku taha whānau, taha wairua, 
taha hinengaro me te taha tinana. 



Ka whakaohoohotia ōku ake pūkenga ako hītori mā…

Ko ōku kare ā-roto, ko ōku tairongo katoa mō ngā kōrero 
tuku iho e mea ana…

Kei te mōhio pū ngā ākonga ki tō rātou ao Māori - o nehe,  
o nāianei, o āpōpō nā taku…

Kāti rā kei runga. Tihei mauri tangata ora!



Whakataki



Ka whakataki au i tōku pepeha. 



Takirua



Ka āhei ahau ki te takirua ake i 
ngā kōrero tuku iho a ōku pakeke.



Tūhura



Ka tūhuratia e au ngā whenua 
taurikura o tōku rohe/takiwā.



Āhukahuka



Ka taea e ahau ngā rerekētanga 
o ngā tiriti e rua, arā te Tiriti 
o Waitangi me te Treaty of 
Waitangi te āhukahuka.



Mārama



Kei te mārama ahau ki ngā kupu 
whakarite o tōku rohe/takiwā.



Tautohu



Ka taea e au te tautohu ngā pae 
whenua, ngā pae maunga, ngā 
awa, ngā moana o tōku rohe/
takiwā.



Whakaahua



Ka whakaahuatia e au ngā 
whakaaro me ngā moemoeā o 
ngā tūpuna.



Raupapa



Ka āhei au ki te raupapa ake i ngā 
takunetanga motuhake o tōku 
rohe/takiwā.



Whakamāori



Ka taea e au te whakamāori te 
pepeha o tōku rohe/takiwā.



Whakatau



Ka whakaarohia e au ngā uara 
me ngā whakapono katoa ki te 
whakatau i te huarahi tika.



Whakamārama



Ka āhei ahau ki te whakamārama 
i tōku mana motuhake.



Whakaatu



Ka taea e au te whakaatu ngā 
tikanga o ōku tūpuna.



Whakamahi



Ka whakamahi ahau i tōku reo 
Māori i ia rā, i ia rā.



Hono



Ka hono ake au ki ngā kaupapa o 
te wā.



Tīrewa Ako



Hei tā te Tīrewa Ako he whakaatu, he whakamahere i te 
ara ako. He momo rara te tīrewa ako – he whakairi tohu 
ako (ngā kauneke ako) me ngā horopaki ako nā te kura 
i tautohu. Ka waihangahia tana hanga kia tutuki ngā 
whāinga o te marautanga ā-motu.

E akiaki ana i a koutou ki te pānui, ki te ako, me te tūhura i 
te hanga nei, te Tīrewa Ako! 



Marau ā-kura



Kei a koutou ko te hapori kura te mana ki te kawe me 
te waihanga i ā koutou marau ā-kura. Ko tētahi o ngā 
āhuatanga ātaahua rirerire o te marau ā-kura ko te nui o 
te whai wāhi o ngā kōrero a te iwi, te hapū, te hapori, me 
ngā reo o te whānau o te kura. 

Ko ngā kupu akiaki ki a koutou, kia whakahāngaihia ngā 
akoranga hītori o Te Takanga o Te Wā ki ā koutou nā marau 
ā-kura. Wānangahia ngā kaupapa e kaingākau ana ki a 
koutou, ka tīmata ai i reira. 



Te whenu hou



Ka noho ko Te Takanga o Te Wā hei whenu hou ki raro i te 
wāhanga ako Tikanga ā-Iwi. I whakawhenuhia ai ia kia 
rangatira ai tana wāhi i te marau i tana tino hiranga.  
I hiahia hoki kia māmā te whāwhā atu, te whakawhenumi 
atu ki ngā mahi e mahia kētia ana e koutou, e te kaiako. 

Tirohia atu te whenu hou - e mārama ana ki a koutou tana 
wāhi noho?



 Tohu Ako



Ko te Tīrewa Ako te kāinga noho o ngā Tohu Ako. Hei 
whakaata ngā Tohu Ako i ngā momo akoranga me mātua 
mau i te tamaiti. Kīia ai ngā akoranga nei he ‘huatau 
matua’, arā he huatau e tohu ana i ngā kaupapa me kaua 
e tuku kia riro ki rāhaki. 
Mā koutou tonu e tīpako ake ngā tohu e hāngai pū ana ki ā 
koutou horopaki ako, ka titi ai ki te Tīrewa Ako. 

He aha ngā tohu ako hira ki a koutou ko te hapori kura? 


